Кантрольная работа
па методыцы выкладання беларускай мовы 

для студэнтаў 4 курса завочнага факультэта 

спецыяльнасці “Беларуская філалогія”

Метадычныя пытанні і задачы

1. Дайце азначэнне наступным метадычным і лінгвістычным тэрмінам і паняццям: вучэбная праграма, структура і змест праграмы, сродкі навучання беларускай мове, моўная кампетэнцыя вучня.

2. Праграма па беларускай мове пачынаецца з раздзела “Сінтаксіс і пунктуацыя”, пасля чаго ідуць усе раздзелы па парадку, у тым ліку і раздзел “Сінтаксіс і пунктуацыя”, як у навуковай граматыцы.


Чым вы растлумачыце такое размяшчэнне названага раздзела? Магчыма, гэта памылка, недагляд?


3. Назавіце вядомыя сёння школе з рускай і беларускай мовай навучання падручнікі для класа/-аў і іх аўтараў. Якія прынцыпы пабудовы падручнікаў вам вядомы? На прыкладзе аднаго падручніка пакажыце яго прынцып(-ы) пабудовы.
4. Якія віды сродкаў нагляднасці паводле іх успрымання скарыстоўваюцца на ўроках беларускай мовы? Якія віды нагляднасці змешчаны ў падручніках па беларускай мове?

5. Урок без мэты, паводле слоў В.А. Сухамлінскага, “ператвараецца ў пустую трату часу, стамляе вучняў, прывучае іх да бяздзейнасці, прывівае дрэнную маральную якасць – ляноту”. 

 Якое азначэнне вы далі б метадычнаму паняццю “мэта ўрока”? Калі вызначаецца мэта ўрока пры падрыхтоўцы да яго і якія крытэрыі ў аснове яе вызначэння?

6. Ахарактарызуйце наступныя актыўныя метады і прыёмы навучання беларускай мове: лінгвістычны эксперымент, лінгвістычны аналіз, эўрыстычная гутарка, рашэнне пазнавальных задач, граматычнае мадэляванне, алгарытмізацыя.
  
7. Раскрыйце сутнасць праблемнага навучання на ўроках роднай мовы. Дайце азначэнне наступным метадычным паняццям: праблемная сітуацыя, праблемнае пытанне.


8. Якія структурныя элементы ўрока выдзяляюцца і ад чаго залежыць іх выбар? Што ўплывае на колькасць выдзеленых структурных элементаў на ўроку?

9. Як вядома, апытванне праводзіцца ў розных відах і формах.

Якая мэта кожнага віду апытвання? Чым вызначаецца выбар кожнага віду апытвання?Ці правільна лічыць апытванне на ўроку толькі сродкам кантролю? Аргументуйце адказ.


10. Выпраўце памылкі і недахопы ў наступных пытаннях і заданнях для апытвання.

1. Якога роду і склону прыметнікі?

2. Што гэта за навука – фанетыка?

3. Гэта дзейнік?

4. Што называецца дзеясловам?

11. Гутарка як метад у залежнасці ад мэты, тэмы ўрока можа быць выкарыстана ў трох разнавіднасцях: паведамляльная, эўрыстычная і ўзнаўляльная.

У чым сутнасць кожнай і якая розніца паміж імі? Як вы выкарыстаеце эўрыстычную гутарку для тлумачэння тэмы “Працяжнік паміж дзейнікам і выказнікам”?
12. Лічыцца, што прыёмы – гэта “дэталі метаду, яго элементы, састаўныя часткі ці асобныя крокі ў той пазнавальнай працы, якая адбываецца пры выкарыстанні канкрэтнага метаду”.

Якія прыёмы можна выкарыстаць пры абранні метаду гутаркі на ўроку тлумачэння спосабаў утварэння слоў у беларускай мове?
13. Практыкаванні – гэта “віды вучэбнай дзейнасці вучняў, якія ставяць іх перад неабходнасцю шматразовага і варыянтнага прымянення атрыманых ведаў у розных сувязях і ўмовах”.
Якія практыкаванні выкарыстоўваюцца пры навучанні арфаграфіі?
14. Што вы разумееце пад паняццем “сістэма практыкаванняў”? Як будуецца сістэма практыкаванняў? Складзіце сістэму практыкаванняў для праверкі ведаў па любой тэме 5 класа.

15. Назавіце тыпы дыктантаў і крытэрыі іх выдзялення. Падрыхтуйце канспект працы В.І. Бухарына “О текстах для диктантов” (гл.: Бухарин В.И. О текстах для диктантов // Русский язык в школе, № 5, 1989. – С. 7 – 12). 
Сфармулюйце патрабаванні да тэкстаў для дыктантаў. Якія віды націску і якая іх роля ў правільным прачытанні тэксту?
16. Якая памылка ў вымаўленні ніжэй пералічаных слоў досыць пашырана? Чым яна тлумачыцца? Як працаваць над выпраўленнем памылак і як іх папярэдзіць? 

Глыб, голуб, дроб, зыб, выспуп, накіп, насып, перасып, поступ. Россып, стэп, сып, сем, восем, верф. 
17. Прачытайце выказванне М.Ц. Баранава: “Арфаграмы – гэта аб’ектыўныя з’явы пісьмовай мовы, а арфаграфічныя правілы – гэта асобныя інструкцыі, у якіх пералічваюцца ўмовы выбару тых ці іншых адзіна прынятых усімі напісанняў”. У чым розніца паміж арфаграмай і арфаграфічным правілам? Якія тыпы арфаграм вы ведаеце?
18. Словаўтваральны разбор слоў тыпу ўваход, выхад, праход, запіс, выпіс, як правіла, вучні праводзяць з памылкамі.

Якія памылкі і ў чым іх прычына? Як папярэдзіць няправільны словаўтваральны разбор слоў?


19. Вучні досыць часта дапускаюць памылкі ў вымаўленні слоў тыпу сшытак, вучышся, у лодцы, на рэчцы.
Якая гэта памылка і што стала яе прычынай? Якія практыкаванні выкарыстаеце на замацаванне арфаэпічнай нормы і ў чым іх асаблівасці?
20. Знаёмства з фразеалагізмамі і засваенне іх павінна ажыццяўляцца на кожным уроку, ва ўсякім разе пры вывучэнні ўсіх раздзелаў і тэм.
Падбярыце фразеалагізмы, якія пэўным чынам звязаны з канкрэтнай тэмай (тэмамі) урока беларускай мовы. і растлумачце, як вы ўключыце іх у ход урока.
21. Галоўным у вывучэнні пытанняў пра назоўнік з’яўляецца выпрацоўка практычных навыкаў – ужыванне склонавых форм. Так, вучням важна засвоіць, што назвы населеных пунктаў на -ын, -ін, -оў, -аў, -еў у творным склоне маюць канчатак -ам (Рагачов-ам, Лоев-ам, Магілёв-ам, Быхав-ам), а прозвішчы з такімі ж спалучэннямі на канцы – канчатак -ым (Лужанін-ым, Шамякін-ым, Быкав-ым).
Якія прыёмы і практыкаванні вы падрыхтуеце для засваення гэтага матэрыялу і выпрацоўкі практычных навыкаў?
22. Выкарыстаўшы схему сінтаксічнага разбору словазлучэння, дакажыце сувязь сінтаксісу і марфалогіі як двух бакоў, аспектаў граматыкі.

23. Вядома, што дзеясловы ветлівасці (дзякаваць, аддзякаваць, дараваць, прабачыць і інш.) кіруюць давальным склонам: дзякаваць сябру, дараваць малому.

Якія памылкі сустракаюцца (магчымы) пры ўжыванні такога тыпу словазлучэнняў? Якія практыкаванні вы падрыхтуеце, каб выпрацаваць у вучня трывалыя навыкі?
24. Назавіце характэрныя асаблівасці дыялагічнай і маналагічнай мовы. Якія асноўныя патрабаванні да вуснай формы маўлення?
25. Да практыкаванняў па развіцці маўлення адносяць водгук, анатацыю, рэцэнзію.

Як вы растлумачыце вучням розніцу паміж імі? У чым сутнасць кожнага віду?
26. Адным з прыёмаў, што садзейнічаюць развіццю маўленчай мабільнасці, з’яўляецца пераклад. Вызначце мэту і месца перакладу з рускай мовы на беларускую наступнага матэрыялу:

1)  подвиг, дверь, твердый, Двина;

2) цена, шептать, адрес, ремонт, решето;

3) льняной, мгновенный, ржаной, ржавчина, мчаться;

4) полозья, зелье, пятью, ночью, судья, колосья.
27. Як вядома, паводле характару ўзнаўлення тэксту адрозніваюць пераказы: а) падрабязныя, б) выбарачныя, в) сціслыя; г) з творчым заданнем.
Акрэсліце месца кожнага з названых пераказаў у сістэме працы па фарміраванні камунікатыўных (маўленчых) уменняў.
28. Дайце азначэнне паняццю ‘сачыненне’. Назавіце этапы падрыхтоўкі да напісання сачынення.
29. Якая вам вядома класіфікацыя сачыненняў?

На дошцы (табліцы) запісаны тры схемы:
1-я схема


2-я схема


3-я схема

1. Тэзіс.                     

1. Пачатак.

1. Агульнае ўражанне ад  прадмета.


2. Доказ.

       
2. Працяг.

2. Дэталі прадмета.

3. Вывад.

       
3. Канец.

3. Адносіны да прадмета.

Якое заданне вы сфармулявалі б да гэтага матэрыялу? Якая мэта выкарыстання схем? На якім этапе выкарыстаеце?


30. Падрыхтуйце канспект артыкула В.А. Ляшчынскай “Сістэма практыкаванняў па стылістыцы беларускай мовы ў школе”, змешчанага ў міжведамасным зборніку “Беларуская мова” – Выпуск 18. – Мінск: Універсітэцкае, 1990. – С. 104 – 111.

Дайце характарыстыку сістэме практыкаванняў па стылістыцы.
